
Dell’AneideCanto ii.





181.




Io sbaporare le volea li guaje,
Che m’anchievano l’arma de tormiento;
Ma a mala pena a dire accommenzaje,
Che sfujette dall’huocchie a no momento,
Tre vote d’abbracciarla me sforzaje,
E tre vote abbracciaje sulo lo viento:
De mano me sfilaje chell’ombra, ch’era
De lo suonno, e dell’aria chiù leggera.




182.




Io torno a li compagne, e già schiareva
L’Arba, e spantato nce trovaje co chille
Meza Troja, e la gente nce correva,
(Scurisse spatriate!) a mille, a mille.
Prunto ogn’uno co mico già veneva.
Porzì a lo ’nfierno, e viecchie; e peccerille
Tutte diceano ’n mano toa mettimmo
E la vita, e le robbe, e quanto havimmo,




183.




’N coppa a lo monte Idèo già s’affacciava
La Stella, che a lo juorno apre la via;
Già Troja dintro, e fora se ne stava
Tutta chiena de Griece: uh Troja mia!
E perchè ajuto chiù non se sperava,
Co Anchiso ncuollo; e l’autra compagnia
Parto, e saglio a lo monte. Horsù sciacquammo
No surzo, e pò lo riesto secotammo.





Scomperura de lo Canto secunno.

